Thema: Sul y Tadau
Cofiwch addasu’r iaith i siwtio’ch ardal/plant.

Chi sy’n nabod y plant – byddwch yn sensitif i’w sefyllfaoedd!
· Mae Sul y Tadau yn agosáu, felly rydyn ni am ganolbwyntio ar rôl tadau yn ein bywydau. Mae rhai plant wedi colli eu tad, oherwydd salwch/tostrwydd, oherwydd damwain, neu am resymau trist eraill, ond mae tadau yn bwysig, ac mae’n dda i ddiolch am eu cyfraniad i’n bywydau.
· Mae’r mwyafrif llethol o blant a phobl eisiau dweud diolch wrth eu tadau am bopeth mae nhw’n wneud iddyn nhw, nid jyst yn ystod y flwyddyn ond ar hyd eu bywydau. Mae ‘plant’ sy’n eu 60au yn mynd a’u tadau sydd yn eu 80au allan am ginio! Fe ddylen ni i gyd fod yn ddiolchgar iawn am ein tadau.

Pan da ni’n llawn annwyd,  yn llawn germs ac yn tagu/pesychu mae’n tadau yn gofalu amdanon ni.

Pan da ni’n ddiflas, wedi’n siomi ac yn hollol ‘fed-up’ mae’n tadau ni’n gofalu amdanon ni.

Pan da ni’n cyrraedd adre’n fwd a baw i gyd ar ôl gemau pêl-droed/rygbi/hoci mae ein tadau yn gofalu amdanon ni.

· Mae cariad tad yn rhyfeddol ac yn sbesial. Ond yn drist iawn dydy pob plentyn ddim yn profi’r  cariad yma. Mae yna straeon erchyll wedi bod yn y newyddion am dadau yn curo a cham-drin eu plant, a hyd yn oed yn eu lladd. Ond prin iawn, iawn yw’r tadau sy’n gwneud pethau mor ofnadwy. 
· Yn ôl y cyfrifiad diweddara mae dros 11 miliwn o blant yn byw ym Mhrydain. Dim ond 0.43% ohonyn nhw sydd ar y Gofrestr Amddiffyn Plant. Wrth gwrs mae hyn yn ormod ond mae’n rhaid edrych ar yr ochr bositif – mae mwy na 99% o blant yn cael eu caru, ac yn byw gyda pobl sy’n gofalu’n dda amdanyn nhw.
· Mae tadau’n dylanwadu ar y ffordd dŷn ni’n byw. Dyma ran o araith rododd George W. Bush, cyn-Arlywydd America. Mae’r araith wedi ei seilio ar lawer iawn o ymchwil i mewn i les a datblygiad  plant:
“Mae tadau yn chwarae rôl unigryw a phwysig ym mywydau eu plant . Fel mentor, amddiffynnydd, a darparwr, mae tad yn dylanwadu ar gymeriad ei blentyn drwy roi cariad, gofal, disgyblaeth ac arweiniad. Wrth i ni feddwl am Sul y Tadau, dylen ni fel cenedl  anrhydeddu rôl y tad ac annog tadau i ymrwymo i lwyddiant a lles eu plant. Rydyn ni am ailddatgan pwysigrwydd tadau ym mywydau eu plant. Mae magu plentyn yn gofyn am amser sylweddol, ymdrech ac aberth , ac mae'n un o'r profiadau gorau gall dyn ei brofi. Gall tad gael llawenydd mawr wrth weld ei blentyn yn tyfu o’i fabandod i fod yn oedolyn. Wrth weld plentyn yn aeddfedu i fod yn annibynnol mae gwaith caled y rhiant yn dwyn ffrwyth.

Mae rôl  tad yn bwysig i gymdeithas iach. Mae nifer fawr o astudiaethau yn cadarnhau bod plant sydd a’u tadau yn cymryd rhan yn eu bywydau yn fwy tebygol o ddatblygu i fod yn oedolion llwyddiannus ac iach.”
· Mae’n dda fod ganddon ni un diwrnod ôl leiaf wedi ei neilltuo i ddiolch i’n tadau. Mae’n bwysig ein bod ni’n eu parchu nhw. Mor hawdd ydy bod yn anniolchgar neu’n ddigywilydd/ ‘rude’ i’n tad. Mae’r Beibl yn dweud wrth blant,
Rhaid i ti barchu dy dad a dy fam, a byddi'n byw yn hir yn y wlad mae'r ARGLWYDD dy Dduw yn ei rhoi i ti. (Exodus 20:12). 

Hefyd mae yna rybudd yn y Beibl i blant sy ddim yn parchu eu tadau,
Llygad sy'n gwneud sbort ar dad ac yn malio dim am wrando ar mam — bydd hi'n cael ei  thynnu allan gan gigfrain, a'i bwyta gan y fwltur. (Diarhebion 30 :17)
Does na ddim llawer o gigfrain na fwlturiaid (‘vultures’) yn ........................ ond mae’r neges yn glir: parchwch eich tad! Gwrandwch arno a diolchwch iddo!  Ein lles a’n hapusrwydd ni sy fel arfer yn flaenllaw yn ei feddwl.

 Gweddïwn:  
Ein Tad, diolch i ti am gariad tadau daearol. Mae Sul y Tadau’n agosáu ac rydyn ni’n ddiolchgar fod o leiaf un diwrnod wedi ei neilltuo i ni gael rhoi ein tadau yn gyntaf. Diolch am eu gofal droson ni, diolch am eu gwaith diflino. Helpa ni i ddiolch iddyn nhw ac i fod yn ddiolchgar am bopeth rydyn ni’n dderbyn o ddydd i ddydd. Diolch mai ti yw ein Tad nefol, a dy fod ti’n Dduw ac yn dad cariadus, a dy fod ti eisiau i ni ddangos cariad at eraill - ein cymdogion a’n gelynion. Helpa ni i gofio pa mor fawr a nerthol ydy gwir gariad. Amen.

